
BANKLAR ORQALI KORXONALARNING 
INVESTITSIYA SAMARADORLIGINI 
OSHIRISH: O‘ZBEKISTON TAJRIBASI

Gafurova Dilshoda Farxotovna 
Samarqand iqtisodiyot va servis instituti mustaqil tadqiqotchisi 
ORCID: 0009-0001-1627-4909

Annotatsiya. Mazkur ilmiy maqolada tijorat banklarining investitsiya faoliyatini rivojlantirish orqali 
korxonalarda investitsiya samaradorligini oshirish masalalari yoritilgan. Shuningdek, banklarning iqtisodiyotdagi 
investitsiya jarayonlaridagi roli, mavjud muammolar hamda ularni bartaraf etish bo‘yicha takliflar ishlab chiqilgan.

Kalit so‘zlar: investitsiya, tijorat banklari, moliyalashtirish, samaradorlik, iqtisodiy rivojlanish, risklarni 
boshqarish.

Abstract. This article examines the issues of improving investment efficiency in enterprises through the 
development of the investment activities of commercial banks. It also analyzes the role of banks in investment 
processes within the economy, identifies existing problems, and proposes measures to address them.

Keywords: investment, commercial banks, financing, efficiency, economic development, risk management.
Аннотация. В данной научной статье рассматриваются вопросы повышения инвестиционной 

эффективности предприятий посредством развития инвестиционной деятельности коммерческих 
банков. Также анализируется роль банков в инвестиционных процессах экономики, выявляются 
существующие проблемы и разрабатываются предложения по их устранению.

Ключевые слова: инвестиции, коммерческие банки, финансирование, эффективность, 
экономическое развитие, управление рисками.

K I R I S H
Zamonaviy iqtisodiy muhitda investitsiyalar milliy iqtisodiyotning asosiy o‘sish mexanizmi sifatida namoyon 

bo‘ladi. Ayniqsa, bank tizimi orqali amalga oshiriladigan investitsiya jarayonlari korxonalarning rivojlanishi va 
raqobatbardoshligini oshirishda muhim rol o‘ynaydi. Banklar moliyaviy resurslarni jamlash va ularni iqtisodiyotning 
real sektoriga samarali yo‘naltirish orqali ishlab chiqarish hajmini kengaytiradi. Shu sababli O‘zbekistonda 
amalga oshirilayotgan iqtisodiy islohotlar bank sektorining investitsiya faoliyatini yanada rivojlantirish zaruratini 
yuzaga keltirmoqda.

M A V Z U G A  O I D  A D A B I Y O T L A R  S H A R H I
Tijorat banklarining investitsiya faoliyati va uning korxonalar investitsiya samaradorligiga ta’siri iqtisodiyot 

fanining muhim tadqiqot yo‘nalishlaridan biri hisoblanadi. Ushbu masala bo‘yicha mahalliy va xorijiy olimlar 
tomonidan turli nazariy yondashuvlar va amaliy tadqiqotlar amalga oshirilgan.

Xalqaro valyuta jamg‘armasi (IMF) tomonidan olib borilgan tadqiqotlarda investitsiyalarning iqtisodiy 
o‘sishga ta’siri chuqur tahlil qilinib, moliyaviy tizimning barqarorligi hamda investitsiya resurslarining samarali 

taqsimlanishi iqtisodiy taraqqiyotning muhim omillaridan biri sifatida e’tirof etilgan [1]. Jahon banki (World 
Bank) hisobotlarida esa bank tizimi iqtisodiyotning real sektorini moliyalashtirishda asosiy moliyaviy vositachi 
sifatida baholangan hamda bank kreditlari hajmining ortishi xususiy investitsiyalar faolligini rag‘batlantirishi 
ta’kidlangan [2].

Investitsiyalarni boshqarish sohasida U. F. Sharpe tomonidan ishlab chiqilgan portfel nazariyasi muhim ilmiy 
asos hisoblanadi. Uning ilmiy qarashlariga ko‘ra, investitsiya qarorlari kutilayotgan daromad va risk o‘rtasidagi 
mutanosiblikni hisobga olgan holda qabul qilinishi lozim [5]. Mazkur yondashuv banklarning investitsiya portfelini 
shakllantirish va risklarni diversifikatsiya qilishda keng qo‘llaniladi.

Xalqaro hisob-kitoblar banki (BIS) tomonidan ishlab chiqilgan tavsiyalarda bank investitsiyalari 
samaradorligini ta’minlashda risklarni boshqarish tizimi, kapital yetarliligi hamda korporativ boshqaruv sifatini 
takomillashtirishga alohida e’tibor qaratilgan [6]. Shu bilan birga, OECD tadqiqotlarida investitsiya muhitini 
yaxshilash, innovatsion moliyaviy instrumentlarni joriy etish va kichik hamda o‘rta biznesni uzoq muddatli 
moliyalashtirish iqtisodiy o‘sishning muhim shartlari sifatida baholangan [8].

O‘zbekistonda banklar investitsiya faoliyatini rivojlantirishga oid tadqiqotlar asosan Markaziy bank, 
O‘zbekiston Respublikasi Milliy statistika qo‘mitasi va iqtisodiy islohotlarga bag‘ishlangan ilmiy manbalarda 
yoritilgan. Ularda tijorat banklari aktivlari va kredit portfelining o‘sishi iqtisodiyotning real sektorini moliyalashtirish 
imkoniyatlarini kengaytirayotgani qayd etilgan [3, 7]. Biroq bank investitsiyalari samaradorligining korxonalar 
faoliyati natijalariga ta’sirini kompleks iqtisodiy tahlil qilish, ayniqsa, raqamlashtirish, risklarni boshqarish va 
institutsional omillarni hisobga olgan holda baholash masalalari bo‘yicha qo‘shimcha ilmiy tadqiqotlar olib 
borish maqsadga muvofiq.

Mavjud ilmiy adabiyotlar tahlili shuni ko‘rsatadiki, banklarning investitsiya faoliyati iqtisodiy o‘sishni 
ta’minlashda muhim ahamiyatga ega bo‘lsa-da, investitsiya resurslaridan samarali foydalanish mexanizmlarini 
takomillashtirish, investitsiya loyihalarini moliyalashtirish sifatini oshirish va zamonaviy moliyaviy instrumentlarni 
keng joriy etish bo‘yicha ilmiy izlanishlarni davom ettirish zarur. Shu nuqtayi nazardan, mazkur tadqiqot 
tijorat banklari investitsiya faoliyatining korxonalar investitsiya samaradorligiga ta’sirini baholash hamda uni 
oshirishning amaliy mexanizmlarini ishlab chiqishga qaratilgan.

T A D Q I Q O T  M E T O D O L O G I YA S I
Mazkur tadqiqotda tijorat banklarining investitsiya faoliyatini rivojlantirish orqali korxonalarda investitsiya 

samaradorligini oshirish masalasi kompleks yondashuv asosida o‘rganildi. Tadqiqotning nazariy va uslubiy 
asosini investitsiyalar, bank ishi va moliyaviy vositachilik sohasidagi mahalliy hamda xorijiy olimlarning ilmiy 
ishlari, shuningdek, O‘zbekiston Respublikasi Markaziy banki, O‘zbekiston Respublikasi Milliy statistika 
qo‘mitasi, Xalqaro valyuta jamg‘armasi (IMF), Jahon banki (World Bank) va Iqtisodiy hamkorlik va taraqqiyot 
tashkiloti (OECD)ning rasmiy ma’lumotlari tashkil etdi.

Tadqiqotda tizimli yondashuv, qiyosiy tahlil, iqtisodiy-statistik tahlil, tahlil va sintez, induksiya va deduksiya, 
mantiqiy umumlashtirish hamda iqtisodiy-matematik modellashtirish usullaridan foydalanildi. O‘zbekiston tijorat 
banklarining 2024–2025-yillarga oid kredit portfeli, aktivlari va investitsiya faoliyati bo‘yicha statistik ma’lumotlar 
tahlil qilinib, ularning iqtisodiyotning real sektorini moliyalashtirishdagi o‘rni baholandi. Shuningdek, bank 
kreditlarining iqtisodiyot tarmoqlari bo‘yicha taqsimlanishi qiyosiy tahlil asosida o‘rganildi.

T A H L I L  V A  N A T I J A L A R
Tadqiqot doirasida bank investitsiyalari hajmiga ta’sir etuvchi asosiy omillar sifatida jalb qilingan moliyaviy 

resurslar hajmi, kutilayotgan daromadlilik, risk darajasi, institutsional muhit sifati va raqamlashtirish darajasi 
baholandi. Tahlil natijalariga ko‘ra, moliyaviy resurslar bazasining kengayishi va raqamli bank xizmatlarining 
rivojlanishi investitsiya faolligini oshirishga ijobiy ta’sir ko‘rsatmoqda. Shu bilan birga, kredit risklarining yuqoriligi, 
ayrim tarmoqlarda investitsiya loyihalarini baholash mexanizmlarining yetarlicha rivojlanmaganligi hamda uzoq 
muddatli resurslar yetishmasligi investitsiya faoliyati samaradorligiga salbiy ta’sir ko‘rsatishi mumkin bo‘lgan 
omillar sifatida baholandi.

Bank investitsiyalari samaradorligiga ta’sir etuvchi omillarni baholash uchun funksional yondashuv 
qo‘llanildi. Unda bank investitsiyalari hajmi jalb qilingan moliyaviy resurslar hajmi, kutilayotgan daromadlilik, risk 
darajasi, institutsional muhit sifati va raqamlashtirish darajasi kabi omillarga bog‘liq holda tahlil qilindi. Investitsiya 
samaradorligi qo‘shimcha yaratilgan qiymatning bank investitsiyalari hajmiga nisbati orqali baholandi hamda 
ushbu ko‘rsatkich asosida investitsiya resurslaridan foydalanish darajasi aniqlandi.

Tahlil natijalarining ishonchliligini ta’minlash maqsadida rasmiy statistik ma’lumotlar o‘zaro qiyoslanib, 
iqtisodiy ko‘rsatkichlar dinamikasi va tarkibiy o‘zgarishlari baholandi. Olingan natijalar asosida tijorat banklarining 
investitsiya faoliyatini takomillashtirish, investitsiya resurslarini iqtisodiyotning ustuvor tarmoqlariga samarali 

yo‘naltirish, risklarni boshqarish tizimini kuchaytirish va raqamli moliyaviy xizmatlarni rivojlantirish bo‘yicha ilmiy 
asoslangan xulosalar hamda amaliy takliflar ishlab chiqildi.

Banklarning investitsiya faoliyati — bu daromad olish va iqtisodiyotni rivojlantirish maqsadida uzoq muddatli 
moliyaviy resurslarni joylashtirishning tizimli jarayonidir [4]. U quyidagi asosiy shakllarda amalga oshiriladi:

1. investitsiya kreditlari ajratish;
2. qimmatli qog‘ozlarga sarmoya kiritish;
3. lizing operatsiyalari;
4. loyihaviy moliyalashtirish.
Nazariy jihatdan, banklarning investitsiya faoliyatini tahlil qilishda moliyaviy vositachilik, portfel nazariyasi 

va endogen o‘sish modellari asosiy metodologik baza hisoblanadi [5]. Banklarning korxonalarni moliyalashtirish 
faoliyatiga ta’sir etuvchi omillar quyidagi funksional bog‘liqlik orqali ifodalanadi:

Ib = f (S, R, σ, θ, D)

bu yerda:
Ib — banklar tomonidan investitsiya maqsadida ajratilgan kreditlar hajmi;
S — jalb qilingan resurslar hajmi;
R — kutilayotgan daromadlilik darajasi;
σ — risk darajasi;
θ — institutsional muhit sifati;
D — raqamlashtirish darajasi.
Mazkur funksional bog‘liqlik banklar tomonidan ajratiladigan investitsiya kreditlari hajmi moliyaviy resurslar, 

kutilayotgan daromadlilik, risk, institutsional muhit va raqamlashtirish darajasiga bog‘liq bo‘lishi mumkinligini 
ifodalaydi. Shu bilan birga, O‘zbekistonda banklarning investitsiya faoliyatini rivojlantirishni cheklovchi omillarni 
funksional yondashuv asosida tizimlashtirish va baholash mumkin [7].

Masalan, investitsiya samaradorligini quyidagi formula orqali hisoblash mumkin:

bu yerda:
Ef — investitsiya samaradorligi;
Q — investitsiya loyihasini amalga oshirish natijasida yaratilgan qo‘shimcha qiymat;
Ib — banklar tomonidan investitsiya maqsadida ajratilgan kreditlar hajmi.
Agar  ko‘rsatkichi past bo‘lsa, bu investitsiya resurslaridan foydalanish samaradorligi yetarli emasligini 

anglatadi.
O‘zbekiston tijorat banklarining kredit portfeli 2025-yil boshiga qadar sezilarli o‘sish ko‘rsatdi. 2025-yil 

1-yanvar holatiga ko‘ra, tijorat banklarining jami kredit portfeli 533 121 mlrd so‘mni tashkil etdi, shundan davlat 
ulushi mavjud tijorat banklariga 366 731 mlrd so‘m to‘g‘ri kelgan [3].

Shuningdek, 2025-yilda O‘zbekiston banklarining umumiy aktivlari 924 763,1 mlrd so‘mga yetib, kredit 
qo‘yilmalari, zaxiralar chegirilgan holda 587 038,9 mlrd so‘mni tashkil qildi. Bu umumiy aktivlarning 63,5 foiziga 
teng [3]. Mazkur ko‘rsatkichlar bank aktivlari va kredit qo‘yilmalari hajmining ortganini ifodalaydi.

2024-yilda tijorat banklari kreditlari hisobidan investitsiyalarni moliyalashtirish uchun 5,7 trln so‘m mablag‘ 
yo‘naltirilgan bo‘lib, uning umumiy investitsiyalar hajmidagi ulushi 2,5 foizni tashkil etgan [7]. Bank kreditlarining 
iqtisodiyot tarmoqlari bo‘yicha taqsimlanishi quyidagi jadvalda keltirilgan: 

1-jadval
Kredit portfelining iqtisodiyot tarmoqlari bo‘yicha tarkibi, 2025-yil (%)1

Tarmoq Kredit portfelidagi ulushi (%)
Aholiga berilgan kreditlar 36 %

Sanoat 25 %
Qishloq xo‘jaligi 10 %

Qurilish 3 %

Savdo va xizmatlar 7 %

Transport va aloqa 6 %
Boshqa tarmoqlar 12 %

1	  Manba: O‘zbekiston Respublikasi Markaziy banki ma’lumotlari asosida muallif tomonidan tuzilgan.

Jadval ma’lumotlariga ko‘ra, kredit portfelida aholiga ajratilgan kreditlar va sanoat tarmog‘iga yo‘naltirilgan 
kreditlar nisbatan yuqori ulushni tashkil etadi [2].

1-rasm. Tijorat banklari aktivlarining tarkibi, 2026-yil (%)2

Rasm ma’lumotlariga ko‘ra, tijorat banklari aktivlari tarkibida kredit qo‘yilmalari yuqori ulushni tashkil etadi. 
Bu holat banklarning iqtisodiyotning real sektorini moliyalashtirishdagi rolini ifodalaydi.

2-jadval
Tijorat banklari kredit portfelining ayrim ko‘rsatkichlari, 2024–2026-yillar (mlrd so‘m)

Yil Jami kreditlar Investitsiya kreditlari* Aholi Sanoat

2024 460 000* 150 000* — —

2025 533 121 — 208 600 146 300

2026 587 038 — — —

* Taxminiy hisob-kitoblar asosida shakllantirilgan.

Bu ma’lumotlar banklar aktivlari tarkibida kredit qo‘yilmalarining yuqori ulushga ega ekanini ko‘rsatadi.
Banklar iqtisodiyotda moliyaviy vositachi sifatida vaqtincha bo‘sh moliyaviy mablag‘larni moliyalashtirishga 

ehtiyoj sezuvchi iqtisodiy subyektlarga yo‘naltiradi. Bu esa ishlab chiqarish hajmini oshirish va yangi ish 
o‘rinlarini yaratishga xizmat qiladi [2].

Korxonalar investitsiya faoliyatining samaradorligi bir nechta omillarga bog‘liq:
1. moliyaviy resurslarning mavjudligi va maqbul qiymati;
2. investitsiya loyihalarining puxta rejalashtirilishi;
3. boshqaruv samaradorligi;
4. innovatsion texnologiyalardan foydalanish darajasi [1, 6].
Banklar orqali korxonalarning investitsiya samaradorligini oshirish uchun quyidagi strategiyalar muhim:
● uzoq muddatli kreditlashni rivojlantirish;
● zamonaviy moliyaviy instrumentlarni, jumladan, lizing va faktoringni joriy etish;
● risklarni boshqarish tizimini kuchaytirish;
● raqamlashtirish jarayonlarini kengaytirish;
● davlat tomonidan qo‘llab-quvvatlash mexanizmlarini takomillashtirish [3, 8].

2	  Manba: Muallif ishlanmasi, O‘zbekiston Respublikasi Markaziy banki ma’lumotlari asosida tuzilgan.

X U L O S A  V A  T A K L I F L A R
Yuqoridagilardan kelib chiqib, banklarning investitsiya faoliyatini rivojlantirish korxonalarning 

ishlab chiqarish samaradorligini oshirish va iqtisodiyotning real sektorini barqaror rivojlantirishda 
muhim omil hisoblanadi. Zamonaviy moliyaviy vositalar va strategik yondashuvlarni joriy etish, 
kreditlash hamda investitsiya xizmatlari sifatini yaxshilash, shuningdek, risklarni tizimli boshqarish 
banklarning mavjud moliyaviy resurslardan yanada samarali foydalanish imkoniyatlarini kengaytiradi. 
Kelajakda banklar va korxonalar o‘rtasidagi hamkorlikni mustahkamlash, investitsiya muhitini yaxshilash 
hamda zamonaviy moliyaviy vositalar va raqamli moliyalashtirish mexanizmlaridan foydalanish iqtisodiy o‘sish 
barqarorligini oshirish hamda milliy iqtisodiy rivojlanish maqsadlariga erishishga ko‘maklashishi mumkin. 
Shu bilan birga, investitsiya faoliyati samaradorligini oshirish banklarning moliyaviy vositachilik vazifasini 
mustahkamlash va iqtisodiy barqarorlikni ta’minlashdagi rolini kengaytirishga xizmat qiladi.

